
1af - Calan
Dyma ddarn o ryddiaith sydd yn flodeuog, yn dreiddgar ac aeddfed ac yn llawn haeddu’r wobr gyntaf yn y gystadleuaeth hon. Yma cawn weld tywyllwch sefyllfa cau’r gwaith dur ym Mhort Talbot a chyffro protest. Mae’r darn yn dechrau yn gadarn o ddisgrifiadau sydd yn pwysleisio’r toriad yn y gymdeithas yn dilyn derbyn y newyddion trist am y gwaith dur. Gwelwn gymeriadau unigryw sydd yn ffitio’n berffaith i naws y darn, ond hefyd ceir gwreiddioldeb wrth eu disgrifio. Mae un dyfyniad o’r darn a dynnodd fy sylw, “Er fod yr eirlysiau, fel hwythau yn bygwth ennill y dydd a bygwth blaguro, a‘r cennin pedr hwythau’n ymestyn eu deilios gwyrdd a sefyll yn dalsyth a balch i gyhoeddi gobaith y gwanwyn”. Mae’n amlwg fod gan yr awdur yma ddawn i ysgrifennu yn gryno ac yn ddisgrifiadol a hynny heb golli llif y plot nac ychwaith trymder y pwnc. Dal ati i ysgrifennu, Calan. Mae gennyt ddawn naturiol a rwyt ti’n ddewin geiriau. Llongyfarchiadau mawr iti! 

2il. Odeb
Yma cawn ddarn tyner a dychmygol iawn sydd yn disgrifio pwysau ar bobl ifanc mewn modd trosiadol fel pelen ddur. Ceir ysgrifennu dwys a thrwm yma sydd yn gorffen yn ddigalon o ystyried realiti bywydau pobl ifanc. Mae’n rhaid i mi gyfaddef i mi gael deigryn yn fy llygaid wrth ddarllen y darn yma. Er gwaethaf y trymder, ceir ysgrifennu treiddgar sydd yn cyfleu realiti o ddydd i ddydd i bobl ifanc y ganrif hon. Hoffais hefyd yr elfen ddychmygol o gysylltu gyda’r testun ‘dur’ ac mae hynny yn dangos gwreiddioldeb a dychymyg Odeb. Mae gen ti ddawn ysgrifennu a dychymyg byw, Odeb. Parha i ysgrifennu a llongyfarchiadau mawr iti.

3ydd. Llygaid y Dydd
Dyma stori ddwys sydd yn trafod perthynas dreisgar rhwng dau unigolyn. Mewn ffordd dywyll a chreadigol, gwelwn y cariad yn datblygu rhwng y ddau unigolyn am y gwaethaf. Rwy’n hoff iawn o’r datblygiad yn y modd y mae elfennau o’r trais yn ymddangos yn y darn yn gyfrwys sydd yn cyfleu’r berthynas ei hun. Rwy’n hoff iawn o’r llinell, “pob gair yn ddwrn i’r wyneb, pob gair fel llafn cyllell finiog.” Dyma I chi ddawn ysgrifennu arbennig o aeddfed. Mae’n rhaid i mi gyfaddef i mi gael lwmp yn fy ngwddf wrth ddarllen y darn. Mae’n biti i’r darn orffen mor sydyn, hoffwn fod wedi gweld datblygiad pellach yn hanes y cymeriadau. Mae’n wir dweud hefyd nad yw’r testun ‘dur’ yn amlygu’n ddigonol er mwyn cyrraedd brig y gystadleuaeth. Parha i ysgrifennu, Llygaid y Dydd, mae gen ti ddawn arbennig. Llongyfarchiadau mawr iti!

Eirlys
Mae’r stori yn cael ei dweud mewn ffordd sy’n dangos llif meddwl y person ifanc yn dda iawn. Mae’n rhoi’r argraff bod y person yn profi’r broses o newid, ac mae’r teimlad o ddechrau newydd yn Aberystwyth yn cael ei ddatblygu mewn ffordd gredadwy. Mae’r llythyr yn rhoi syniad clir o sut mae rhywun yn teimlo pan fyddant yn symud i le newydd, ac yn gwneud hyn trwy ddefnyddio iaith a fformwlâu sy'n adlewyrchu meddyliau ac emosiynau’r person ifanc. 
 
Mae'r stori'n cyfleu’r teimladau o ansicrwydd ac eiddigedd, ond hefyd yr arfaeth i ddechrau'n newydd. Mae’r awdur yn gwneud gwaith da o ddangos y trawsnewidiad mewn meddylfryd y prif gymeriad a'r ffordd mae’r lle newydd (Aberystwyth) yn cynnig cyfleoedd newydd a'r posibilrwydd o ddechrau newydd. Dal ati i ysgrifenu, mae gen ti ddawn ysgrifennu! Llongyfarchiadau iti!

Eural
Cawn stori yma o hanes gefail yn ardal Botwnnog ym Mhen Llyn. Nid dur traddodiadol a geir yma ond calon ddychmygol wedi ei chreu o ddur sydd yn ymddangos fel trosiad estynedig effeithiol drwy’r darn. Mae’n siom fod y darn yn torri mor fyr gan fod potensial gwych yma i ysgrifennu yn fwy estynedig a pharhau gyda’r creadigrwydd. Hoffwn weld datblygiad yn y stori yma er mwyn dod i adnabod y cymeriad ymhellach. 

Garnffrwd
Dyma ddarn creadigol a hiraethus sydd yn cynnwys dyfyniadau o gan drwyddi wedi ei phlethu yn effeithiol. Yma gwelwn ddirmyg a storm o emosiynau'r ardal fel ymateb i gau’r gwaith dur ym Mhort Talbot. Er bod y darn yn amlygu fod dyddiadur, roeddwn yn teimlo fel fy mod yn darllen araith ar adegau. Gwylia nad wyt ti’n traethu yn ormodol rhag iti golli’r emosiwn dwfn sydd yma. Tynnodd un llinell fy sylw – “Oes, ma’ staen y dur i’w weld rhwng y môr a’r mynydd ond mae llethrau’r grug ar y mynydd yn borffor a gwyn ac aur yr eithin yn glogyn dros y bryn.” Dyma linell sydd yn crisialu’r bwlch yn yr ardal – llongyfarchiadau iti.

Lili Wen Fach
Dyma ddarn sydd yn llawn disgrifiadau trylwyr a chymeriadu pwerus. Mae gan y darn botensial uchel iawn i fod yn ddarn estynedig, llwyddiannus. Prin iawn oedd y gyfeiriadaeth at ddur a oedd yn tynnu oddi ar friff y gystadleuaeth. Hoffwn dy weld yn dangos yn hytrach na dweud yma, gan ddefnyddio dy ddawn ysgrifennu i fod yn ddisgrifiadol yn hytrach na rhoi’r atebion ar blât i'r darllenydd. Dal ati i ysgrifenu, mae gen ti ddawn ysgrifennu! Llongyfarchiadau iti!

Wilf
Portread a gawn yma o Nain Goggles lle ceir disgrifiadau hyfryd, calonogol ac agos atoch chi o’i bywyd o ddydd i ddydd. Er nad oedd dur yn rhan ddigonol o’r darn, llwydda’r llenor i ymdrin â disgrifiadau yn drylwyr gan greu awyrgylch gartrefol yn y disgrifiadau. Roedd y gerdd ‘Cariad pur sydd fel y dur’ yn synoptig effeithiol. Mae gen ti ddawn ysgrifennu, yn enwedig wrth gymeriadu, dal ati! Llongyfarchiadau iti!
